
La ciudadana y el ciudadano que queremos

Propicia la vida
en democracia 

comprendiendo los 
procesos históricos

y sociales. 

Se reconoce como 
persona valiosa y se 

identifica con su 
cultura en diferentes 

contextos.

Desarrolla procesos
autónomos de aprendizaje.

Gestiona 
proyectos de 
manera ética.

Comprende y 
aprecia la dimensión 
espiritual y religiosa.

Interpreta la 
realidad y toma 
decisiones con 
conocimientos 
matemáticos.

Se comunica en su 
lengua materna, 

en castellano como 
segunda lengua y 

en inglés como 
lengua extranjera.

Practica una vida 
activa y saludable.

Indaga y comprende 
el mundo natural y 
artificial utilizando 

conocimientos 
científicos en diálogo 
con saberes locales.

Aprecia manifestaciones 
artístico-culturales y crea 

proyectos de arte.

Aprovecha 
responsablemente 

las tecnologías.

Perfil de
egreso

Bedanquin tantiamiaid

	 Umbi tantiaid (do) champi (bo) dadampi (bo):

Nëid dadauate ënden chiaid isbante mibi chedona nec. Nëidëmbi 
mibi chedo dadpen anquiadec, ënden chiaid tantiatiadquio icnuc 
nuquin buchido chedon chiampid isbanec. Nëid dadauate ënden 
chiaid nabanombi, mibi chedo menebannun, ma nëid isquin 
dadauaic bacuëbo ënden chiaid bëshunenquio icnu queshun. 
Mibi ismequidon chuibanac, adembidi min papachedotsen 
chuimec, min buchido chedotsen chuimec, min shubun icquido 
utsibo teditsen chuimec, ma mimbi chedo bëshunenquio icquin 
tantianu queshun dadauaid nec. 

Nëid dadauate ënden chiaidën utsitedi icpampid chuibanaid 
iqueque isban. Aido isbanec onquequin tanec min onquetembi 
onque. Nëid dadauaid mibi anquiadec, dadauate shubu 
yacnouësh, mibi tabadacnouëshi.

Nëid ënden chiampid bëdaidquio chuibanaid isec mibichedo 
bëshunenquio iquec anquiadec quequin tantiembi. 

Bëdambuen isec anquiadcueded nuquin buchido chedon ënden 
chiampid chiaid bëshunmane quiash.

Bëdin chido dadpenquio icpac cadennec. Nëidtedi: chocoyo yec, mëcueste yec, 
tambis yec, piush chedo. Aidtedi impac cadennec. Bënë capuec nidpac cadennec. 

Shëctenamë actannu quianec capuec nidac cadennec.

     Bëdi capuec nidbon chocoyo aton dauidbëd onquiampac cadennec. Mëcmianquien 
pianniosh. Pistsëcquio peded 
pededtsëccombi. ¿Tentsi mimbi 
piannio? ¿Ada bëchi chio?, 
quepac cadennec chochoyo. 
Adsho tantiash mëcueste: 
padambo, chiambo iccombi. 
Adembi mëcmiannioshi quepac 
cadennec, tambisic, ubibic 
pistsëcquio meniannioshi 
quepac cadennec. ¿Ada bëchi 
chio? quecuededpac cadennec. 

     Adec onquecuededashien: 
nianec cuennuna. Mëcmiannioshibique, cute uënësuaindambi. Abimbo caindambi, 
umbi cute uënësuaidac quiampac cadennec chocoyo.

      Adshumbien cute uënësuapac caundash. ¡Choosh! Cute unësac.  Aden cute 
dëchiuimpac cadennec. Cute isquid abentsëc icnuc. Adshun baded cuentan 
caquien tambisba cuempac cadennec. Adshumbien piushtsen, cuentan cac nidtsac 
cadennec. 

Bëdin chido dadpenquio icpac cadenned

     Adnubien chocoyo ancuenquio tsadtsac cadennec. Piush chosho isnuec. 
Adnubien  bëdi caputanec chuec uintuidpac cadennec. Adnubien tsacas. Nëuëshi 
tsasquetuidtsac cadennec. Adshun isquien, cuetan cabuedquio piush chouapec.

    Adshobien,  caboquien chouapec. Baded cuentan, choshon penushe. Cute 
dëcchoshombique capac cadennec chocoyon piush caquin. Aduac piush aucbidi 
niduatsac cadennec. 

Adnubien ëdibictsëcuëshi, i, i, i, i. Quepac cadennec bëdi. Adnubien mëcuestetsen 
cuempac cadennec. Chocoyouidtsëqui icnuc.  

Adshun isquien piush chouaic. Adshobien, cuentan caboquien choded chodedpec. 
Nëmbobi chota quectabi icco, baded cuentan, ënapen capac cadennec. Aduac 
aucbidi niduatsac cadennec. ¿Nëmboda caic? Cac, udimbo nidtan, macuësh naquiad 
naquiadtsëquiec nidtan capac cadennec chocoyon.

Adnubien nëuëshi i, i, i, i. Nëuëshi uimboshien tashquecumpac cadennec bëdi.

     Adnubien chocoyo cute utsi bëcchoshbanash isquidicquid mataniadash cute cuidin 
tsadpac cadennec. Adec chocoyo tsadnubien bëdi chonombo piush chouapac 
cadennec. Adshobien bëdin: ¿Mitsi cute? Baded na. Ëbi piastoque queuidtanquin 
camospac caundash. Aid camostanequien, baded cute beccho. Bëchi chenu, baded 
codocaiccho quepac cadennec, chocoyo caic. 

    Aduaquien, mimbi cun shouë camosoc. Mibi bëchi chemianenquio icboc 
quepac cadennec chocoyo. 
Adshobien, abëtabienda mus 
muscachitotiad quetanec 
pudumpac cadennec. 
Adnubien chocoyo acte 
nëctashquetanquidën cuesten 
tsadtuec cuempac cadennec. 
Adnubien  ambobi bëdi acte 
tsiquiadbudantsac cadennec. 

     Adsho istanequien aucbidi 
chouaic anobidi tsadtouapac 
cadennec chocoyo. Adnubien 
aucbidi bëdi chouatsac cadennec. Aucbidi chouatsec, baded cute beccho quetsac 
cadennec bëdi. 

   Adnubien, ma mibi bëchi cudasboc quetanec aucbidi cuenquin cute abi 
mataniadtsaid nënebidantsec tsadtopac cadennec, abi tsadbuedëmbi. Adnubien 
bëdin cute nënetsëcbued bedshun unëstsaidi bush bush cauidtsac cadennec. 

     Cute bëcchobidanec choyo cuembon ushë mëduqui pambid sanshumbi pepac 
cadennec. Aden peshumbic bëdin ucbud ucbudpac cadennec. Aden ucbud 
ucbudtanquin padpiden peuapac cadennec. Adoshombic padpiden ucbud ucbudpac 
cadennec. Adembi pequi achuëshquiobi pequid yampac cadennec bëdi. Aton 
chidobon niequin cute bëcchoshonac aden bëdin pebempac cadennec quequin 
nuquin buchido chedon chuinëdaid nec.       

Uampanmësën tsitepac cadenned nuquin buchido chedon chiondaid chuinu. 
Nuquin matses ënden mëdimbo uampanmësën tsitepac cadennec. Acte dapa 

midapadec potiadtiapimbo icsho issun, nëish dadpen chushiuashun nësiabud 
nësiabudquin cuëdënënquin uampanmës dayumënquidtapa nuadtomeshun acte 
dapa potian potiampac cadennec. 

Uampanmësën tsitiampid

Uampanmës dayumënquidtapa acte dapa nuacquidi napotequiec cuëma aucbidaëdi 
sebudcuenquiec nuadtuaidën potiannepac cadennec.

    Aden ambi potian potainaid tantiaquin adenuidi dadpen chushiuannepac cadennec. 
Nëish utsi utsien. Adoshombic cuëdënëmpac cadennec. ¡Ëëë, ee, ëë, ee ëë, ee ëë, 
ee!, quec cuëdënquin chushiuaid dadpen nësiabud nësiabudpac cadennec.

Aduaquien cacho isadpambuec nuadquin chushiuaid nësecaid pepac cadennec 
uampanmëstapan. Adec chushiuaid nësecaid pec uampanmëstapa nuadnubien 
titinquian titinquianquin acte pote potepac cadennec. Adshumbic utsin. Adshumbic 
utsin. Adshumbic utsin. Adenuidi pote potepac cadennec. 

Aden pote potiash naimëdnubi padpidembuec neuebuduapac cadennec 
Uampanmëstapa.

Adoshombic padpiden potiacnu quequin padpiden chushiuapac cadennec. 
Dadpen chushiuatanec actiamë yacno chouapac cadennec. Adoshombic 
padpiden cuëdënënquimbi padpiden chushiuaid nësiabud nësiabudpac cadennec. 
Aduaquien chushiuaid pec nuadtouapac cadennec. Adnubien baded nidnunid 
mentuadnushe quequin baded 
badedquien uampanmësën 
cachon titinquiannequin pote 
poteuapac cadennec.

Adnubien chido ictacbudaid 
piscudquid icpac cadennec. 
Aidën bënën tsiuec potiacnuna 
caqui niacbidanec abëd 
ompodash icquid dadan 
potiacsho istanec aton bënë 
nianec nidquin ambia potepac 
cadennec.

Abi chidobo tedbidi ëquëbi icnubi 
tedbidi uquë icuapac cadennec.

Adnubien uampanmëstapa chido piscudquid shëdash abi nëuebudanidquiequi 
nëuebudpac cadennec. Nëuebudsho istanquin cuëdënënquin padpiden chushiuaid 
nësiabud nësiabudaqui nuadtuenquio icpac cadennec. Uquëducshunbic pequien 
niac cadennec.

Adshumbic padpiden chushiuaid nësecain cuëdënënaqui nuadtuenquio icpac 
cadennec.

Adsho isashien uquë nidannebuedo caic auc chido nidoshe aucshumbi intac quepac 
cadennec niamëdaido. Adashic nuqui actennedimbi chimupa mapi aquendac 
quepac cadennec.

Adshumbic niste uëdëshcashun potenu caqui niste casësted casëstedpac cadennec. 
Adshumbic dëbiatemi tandoshon niste uëdëshcashun potenu caqui adembidi 
casësannepac cadennec. Adsho issun dëbiatemimbo tandoshon niste uëdëshcashun 
potenu caqui adembi casësannepac cadennec.

Adash potiadtiapimbo icsho isash uquëbi quenempac cadennec. Matses utsi tedbidi 
ëquëbi quenennubi. Potiadenquio yac cadennec.

Aidted uampanmësën tsitiaid nuquin buchidon chiaid iquec.

Uesnid matses icpac cadenned nuquin buchidon chiondaid chuinu. Menabo 
ancuesec nidpac cadennec. Amë nibëdquidotedi nëidted nidpac cadennec. 

Nëidic ani macho, nëidic atonembo. Nëidic aton utsitedi, nëidic anibëd choquid 
cania. Aidtedi nidac cadennec. Cute bitsi nidaid cabuinaid mui buampac cadennec, 
ambi piaido. 

Adquidi matsesën ënden 
piac cadennec. Nidpac 
cadennec. Abi nidec. 
Abi nidec. Abi nidec. 
Abi nidequi ushtuidac 
caundash. Badiadash mui 
piashi padpidec puduanec 
nidac caundash. 
Ancuesec nidec. Abi 
nidquin tantiaquien uesnid 
uimpac caundash. Adsho 
tantiash. Uesnid uineque 
tëcchintannu quianec 
mena puduedampac 
caundash. Puduedananec uesnid uinaccno nidec. Abi nidec. Shu shuetsëcquiec 
nidquin isaquien uesnid tsadpec.  ¡Mm, mm, mm, mm!, uinec.

Adshobien bushcanten ¡bush pacas! cute cuidi abi tsadaidquio seshumpac 
cadennec. Aduaquien uesnid ¡cuish!, ubu tsitëccanenda! quepac cadennec. 
Manniedën istampambuec.

Uesnidën pete ismebennëdaid

Adsho tantiatanequien aucbidi tsitsumiuëshi nidequi cuempac cadennec. Adec 
cuenshun ani chuituidpac cadennec. Tita uesnidquiobi ubu tsitëccanenda queposh. 
Matsesbimbuec onqueposh. Adsho tantiash cuenobi quepac cadennec mena, ani 
chuituidec.

Adoaquien ani, mibëshë matses uashun canu, midauëshquio nioshe isec nid mado 
quepac cadennec. Adash nidec, abi nidec, abi nidec. Nidquin isaquien ambobi 
tsadec. Abi uinec, adshobien: ¡mibëshë matsesuashun mibi cun champi menenu. 
Amë nibëdnuc cun madobobëd mëyadcuennebique! ¡Mibëshë Matsesuashun! 
Cabud cabudpac cadennec anin. Aduac anouidi uëcquepashunquio isac cadennec 
uesnidën. Aden 
chuitanequi aucbidi 
chouac cadennec.

Adobëtsenec chuequi 
ushtuidac cadennec. 
Ushtuidash menabo 
abitedi capuec 
nidanniac cadennec. 
Aniuidtsëqui nuntambi 
icaccadennec. Mibëshë 
matsesuashun 
quebuedquio.

Adnubien ushë 
abuctotsëcnubi tic 
nes. Adshun isaquien 
dada chuec. Adshobien 
¡oc! ¿Tsuda miqui 
nependabac? Capac cadennec chidon. Aduaquien tutsi mibëshë matses uashun 
cadio aidi nebi quepac cadennec. 

Adash tsadbudpac 
cadennec. Adshun 
isac piuten dënosh 
dënoshquequi uipuno 
uinosh uinosquepashquio 
icpac caundash. 

Adshobien cute  bitsi 
nidaid cabiunaid mui 
matsu nacnente cabiunaid 
nisaid shëaid quequin 
meniac cadennec. 
Në machi quequin. 
Adshobien pachidquio 
danquin bushtequin istanquin nepac cadennec. Ad pete yesa, nidaidien nec. Peten 
mëyadtsequien mibi nec quepac cadennec uesnid.

Netuidbocno isac 
uesnid yac cadennec. 
Aton chidobi 
cuessunneshun 
bëac. Adshobien 
neshcashun codocac 
cadennec.

Adnubien menabo 
cho chopac cadennec, 
caputanec. Shuinte 
bëac cadennec. 
Adashien ¿tsutsi 
nepec? Cac: tsutsi 
matses uashun cadio  

quec chobosh nec quepac cadennec ani. Adnubien uesnid caic ¿tsutsi ne? Cac, 
tantiamboda ictio ma mimbi titan chuisho tantiapaboc. Aidi nebi quepac cadennec. 
Adsho tantiash ai tantiequibi nec quepac cadennec menabo.

Adashic, ¿ada mimbi pemionda? Ani canuc, pada adpada pete icquid muien niosh 
quiac cadennec uesnid. Adnubien cute bitsi nidaid cabiunaid pepac cadennec. Aid 
pec quenenquidëmbi, matsesën. Adnubien uesnid, adquidoshenda nepec quec isec 
tsadpac cadennec. Pesho isec tsadtan tsadtanashien ushtopac cadennec. 

Menabo yacno ushashien badiadnubi uesnid: menabo, adta pete icnuc mibi peten 
mëyadtseque, isec nid quepac cadennec. Aduaquien ambi menabo caid niquiampac 
cadennec. Abi nidec, abi nidec. Abi nidec. Nidaid abentsëquën nidequi acte 
aniactsëcquid tambudec budtampac cadennec.

Nestuidacno budanec nidquin isaquien tied sedquec.

Adec pudundoquin isaquien mani sin sintsëcquio iquec. Pachid natia. Auquëctsec 
tied chucan isac piacbo natia dasin dasintsëcquio iquec. Adnubien uesnid: adta pete 

ye is menabo. Adta pete icnuc mibi peten chuduntsëccoque. Nëid mani ushu nec. 
Në che capac  cadennec. Aduaquien bitsichobi toc toccauidpac cadennec. 

Adshobien bitsi dabishuctanquin ismequin, che capac cadennec. Adoshombic 
chuibampac cadennec. Nëid mani nec. Nëidic pachid. Nëidic dectad. Nëidic mani 
ushu nec quequin chuibampac cadennec. 

Adoshombic dectad 
menepac cadennec. Aduac 
anin abi chuibuedënquio 
ëshëchobi cheshobi, mimbi 
mucambo icquid chec 
queshun ëshë ambes 
ambescaquin ismepac 
cadennec uesnidën.

Adoshombic pachid chicquin 
ismepac cadennec. Aden 
ismeban ismebantanec 
chopac cadennec. Pachid 
bëquinc, mani bëquinc, tied 
chucan icquid piacbo bëquinc capac cadennec. Tanedapabi bëbëac cadennec, 
abitedishumbi. Abi chuequi. Abi chuequi. Abi choquimbi netuidac cadennec.

Adshobien bishucshun pachid codoca cac, bitsimpiuidtsëqui bishuctsac cadennec. 
Adshobien: adenda bishucpaid naden na quequin ismepac cadennec. 

Adoshombic piacbo taui cac, piacbo tauidec tedesquesho isash dacuëdpac 
cadennec. Tedesquenuc mëtocquetannepac cadennec. Bidiacnu quenubien tes, tes 
tes. Quenubien padpidec mëtocquetampac cadennec. Adshobien adequi tauidquid 
ye, adembi taui capac cadennec. Aduaqui tantiemquio yec dacuëdpac cadennec. 
Adsho tauiquin ismepac cadennec. Aden ismeban ismebanqui tantiabempac 
cadennec menabon.

Aden tantiabenshumbien. Nëid uënembo inta caquien aidën chibi bedpac cadennec 
uesnidën.

Adashien padpidec badiadnuc uesnid. Cute podquëntan menabo. Aduaquien 
podquënec nidaccadennec. Ambi menabo caid. Adnubien dëyaquec nidash: cuish 
tu, tu, tu, cuish chuish. Quiac cadennec. Adec cuish quenubien titinquechopac 
cadennec aton mado. Tita, shaui beccho. Uesnid nodoshe. Tëcchintannu queshobien 
anin: ambo nidonda. Aidi niosh icnui cac: Aidien nechitosh. Padi tita. Ambobi shaui 
dectan quepac cadennec. Moco nibëdnuc cuesten nacquëmbampac cadennec. 
podquënshun siatuid-siatuidpac cadennec. Adtanec ushtopac cadennec. Pachid 
piash.

Cute bedbosh ushash badiadnubidi pete ismebued uesnid: menabo, ¿midapaden 
ancuesnuec mibi ancuesnu quioque? Ancuesec nid. Isnu quiampac cadennec. 

Aduaquien menabo niquiampac cadennec. Abi nidec, abi nidec, abi nidec. Abi 
nidequi acte budtuidpac cadennec. Budshun isquien chunquendapa diadec. Adsho 
issumbien ancuesnuen ancueste timpac cadennec.

Adsho isashien: adopendacquid mëyadequien mibi neque. Cano ënapen icquid tetan, 
menabo quepac cadennec uesnid. Adsho teshuntanac, bushcuctsëcquio iqueque. 
Ënapen icquidquio 
tetan. Betauanoctsëc 
bëdacchintsëcquin 
natan quepac 
cadennec. Adsho 
ambi chiactionquio 
teshuntampac 
cadennec. ¿Nëid tion 
icquidta cau? Cac ai 
nëtionquidquiembi cauc 
quepac cadennec.

Adashien, uu tabadtan 
menabo quepac 
cadennec. En iseccho 
quianendabi quiac 
cadennec. 

Aduaquien uanno niquiash tabadpac cadennec. Adnubien abentsëc ompodshon isec 
tsadpac cadennec. ¿Midapadonuec neque isnu? quequid. Aden isec tsadnubien acte 
nënantan cute nitsinquecuenquidën cuempac cadennec. Adshumbien nënantanquio 
cano shucaid pumbudpac cadennec. Adnubien acte nibëdquiec uesadpac cadennec. 
Acte cuembocno nibëdec. Udi cuësquebudcuenec. Chunquen diadbocnobi nibëdec. 

Adnubien: menabo baded bedec cho, quiampac cadennec. Adnubien menabo 
niechopac cadennec. Niechoquin isaquien nuëcquid natia pesquedequetsëcquiec. 
Tanete chedo, secte chedo ped quepambuec nadequiac cadennec. Adnubien cachita 
pudunduanec nidec udi paëdpac cadennec, chuu.

Nuëcquid 
pesquedequetsëcquiec 
icshobien tsitsanën 
sandotannequin 
mananuc 
siabudtannepac 
cadennec. Acte 
uesadmequid abi acte 
nënantanquio nidac 
cadennec. Comapenec 
cano tacashquiac 
cadennec. Tacash 
tacash, cano bishucaid 
ishcudec, icbon 
uëdënuanuc. 

Adashien: badedquio 
manuc siabudtan 
siabudtan. Acte chueque caquien, dadpenquio siabudtan siabudtanshun padpiden 
sandotanec dectatonobi acte chopac cadennec.

Acte udi nidbudcuenec nidacbued padpidembuec dëccuësqueuapac cadennec. Abi 
icbocpadquiobidi cuenuapac cadennec. Në nuëcquid dadpenquio bedboc.  

Adashien nuëcquid bë bëec cho chuac cadennec. Nuntan tanedapabi bë bëec.

Nuëcquid bë bëashic tied dëdec udictsëc mannëdac cadennec. Pachid tauain 
ismebocno. Tied dëd menabo quiampac cadennec uesnid. 

Adnubien utsibon abëd icquidonquio. Ëndenquimbo menabo nidondashe, istannu 
quianec choshon isuampac cadennec. Matses isabi mani piaid ispac cadennec. 
Piaiduidtsëqui isuanash 
shubuno niduaic: ¿Atoda 
menabon piayash? 
Tëstuc bacuë menabon 
piayash quetuidpac 
cadennec. Adashien. 
¿Atoda menabon 
piaccoshe? Batambuen 
nuadoshe. Isec nidnu 
quianec nidquin bitsibidi 
istuidpac cadennec.

Aid isbidanec 
nidquimbien menabo 
uesnidbëta istuidpac 
cadennec. Aidontsen pete petuidpac cadennec. Bëdamboshë iquec quepac 
cadennec. Nua cubudash tabadec. Aidquiobimbi pachid taui manniaquec queshun 

badedquio tied dëdshun 
manniacpac cadennec. Uesnidën 
chiac abitedimbo nitsimpac 
cadennec. Mani yec, cadi yec 
quenuc utsi utsien nitsimpac 
cadennec. Aid matsés abitedi 
uesnidbëd icpac cadennec. 
Uesnidën tiedno. Adnubien 
uesnidën menabon chibi 
impac cadennec. Abitedimbo 
nitsinmetanniash uesnid 
capuec nidpac cadennec. Aton 
menabobëdi. 

Adtanec chuacshobien aton chidon: mibi amicaush chondaidon. Adpa dada icquid 
yoc. Dëchoshcon dënëdpambuec dada icquid yoc. Uipu uidiadpambuec dada icquid 
yoc, chidobon mibi caush cac cadennec. Aton bënë chuiquin. Aduac uesnid nëishpac 
cadennec. Nëishash ambi menabo caidbëdi nidpac cadennec.

Aid nidan: menabo istannu caquien itiadapauidpambo icpac cadennec. Matsesbëtan 
dëdaid itia uainquiocquin matsesën tauambuen isbenondaid itia uapac cadennec. 
Nënantanshunquio nidtiapimbo yacnoshonquio piacbo macuespac cadennec. 

Isedtannu cac nidtiapicpambo itiadapa icpac cadennec. Ishcud ishcudpambuec 
icsho isash: dëdbanshumbimbi istanchitec queshun itia dëdaqui mentuadpac 
cadennec. 

Aden nuquin buchido chedon uesnidën pete ismiampid chiondash.    

Shuintebëd Bus Onquiaid

Shuintebëd bus onquepac 
cadennec. Matsesën 

podquied napotesho shuinte 
busën istuidpac cadennec. 
Istuidshumbien: mibi podquied 
napotiacbocnombo nidec. 
Nëmbobien podquied 
nibëdquieque nëmbobi tsadta 
capac cadennec. Muaquimbi. 
Aduac ambobi tsadtopac 
cadennec.

Tsadtonobien bus, istambono 
quianec budshun nidaidënshun 

matsesën podquied nantanshun ispac 
cadennec.

¿Mitsimbo tsadec?, caquien  shuinten, 
nëmbo iquebi quequin cute cuidi ishcun 
ishcumpac cadennec.

Adshobien busën, ai ambobi 
ompodquiaye. Ambobi tsadta 
capac cadennec. Sebadënquio 
tsadshobi, muauapac cadennec. Ma 
sebadënquiocsho matsesën istuidnu 
queshun.

Aden shuinte tsadunash matses 
yacnouësh bus queuampac cadennec. 
¡Bus, bus, bus, bus!, quepac cadennec. 
Adtanequic padpidec shuinte tsadacno 
chouapac cadennec. Chouashun isac 
tsadbocno nibëdpac cadennec.

Nibëdshobien: ¿Mitsi nido? Caquien 
isadenquio yacnouësh cuëdtsac cadennec. 
Në tsadebi quepac cadennec. Adshobien 
mibi sebadënquio tsadec capac cadennec. 
Muaquin ompodtsash tsadquid caquimbi. 
¿Ada cuesnushe cadec? Mibi sebadënquio 
tsadeque en isnu. Ëquëbictsëc shëquëdad. 
Ambo ompodquiac, canu caquien: 
¿Nëmboda cai? ¿Nëmboda cai? capac 
cadennec. Aduac, padpidec ëquëbictsëc 
shëquëdad caquien sebadënquimbo 
shëquëdadtsac cadennec.

Sebadënquio shëquëdadshobien. En isnu: ¿Midambo mibi tsadeque? Cute cuidi ishcun 
ishcun caquien cute cuidi ishcun ishcuntsac cadennec. sebadënquimbo tsadquimbi.

Adshobien, ai ambobi isadenquio ye. Ambobi tsadta capac cadennec, muaquimbi. 
Aden sebadënquimbo shëquëdadmetanec matses yacno padpidec busquec niduapac 
cadennec. ¡Bus, bus, bus, bus! Queuapac cadennec. Matses yacnouësh busquetanec 
padpidec chouapac cadennec, shuinte tsadacnobidi.

Adshun isaquien shuinte uquëctsec mannëduac. Adshobien: mitsi nido. Caquien 
uquëctsëcuësh cuëdtsac cadennec. Nëmbo tsadebi queuatsac cadennec shuinte. 

Adshobien: ¿Ada pabiaten tantiadec? Nëmbo tsad caboqui mibi mannëdtennec. 
Mibi Sebadënquio tsadendac. En isnu. Ëquëbi shëquëdad cauapac cadennec busën, 
muaquimbi. Aduaquien auc shëquëdaduatsah shuinte: ¿Nëmboda cai? Quetsac 
cadennec. Sebadënquio shëquëdadtsashi.

Adshobien: ai, ambobi tsadta. Ambobi isadenquio ye quetanec uanno shëquëdadpac 
cadennec. Uanno shëquëdadash tantiec tsadpac cadennec, matses chosho tantianuec.

Tantiec tsadnubien matses onquetuidpac cadennec. Onquetuidequi shuinte 
tsadbocnombo yampac cadennec. Adnubien bus: ashunquiobi. Ashunquiobi. 
Ashunquiobi quepac cadennec. Ashunquiobi bus quenubi matsesën datampac 
cadennec.

Aden datannubien bus:  posho pinchu,  tapan bëpunchitoshon, posho pinchuctapan 
bëpunchitoshon quepac cadennec. 

Di pinchuc caic posho pinchuc quepac cadennec. Adashien: ¿C

amunënda mapi nën nëmbenash? Quepac cadennec.  Bëdimbien abuc isenquio icpaid 
quec adpac cadennec bus.

Adnubien matses utsitsen onquetuidpac cadennec. Abi onquec. Abi onquec. Abi 
onquec. Adshobien aidtsen: ¡Ashunquiobi! ¡Ashunquiobi! cauapac cadennec.  
Ashunquiobi quenubien shuinte tsadacnombo quenentuidpac cadennec.

Abi onquiad onquiadnubien shuinte taishbad taishbadtsac cadennec. Taishbad 
taishbadtsacnouësh shuinte paëdtsac cadennec. ¡Tuuc! Adshobien, ¡tacaish tacaish 
tacaish! cuespac cadennec. Adnubien bus: ¡cuë ubien ompodash tsad queuidoc! 
Quepac cadennec. Aden nuquin buchido chedon chiampid iquec.



28

Opashë bednëdaid

Capuec nidpac cadennec. Abi nidec, abi nidec, abi nidec uu. Abi nidequien chian 
dëbiate budpac cadennec.

Budshun isquien opashën taëmpi natia ictsec. Adsho isashien: ¿atotsi nepac? Cac: 
tsaudi. ¿Atoda niaye isnuna? Quetanquin taë isbampac cadennec. Abi isbanquin. 
Abi isbanquin. Abi isbanquin isquien opampi bëdambo ictsëcquid shayaetsec. 
Mamëntsec. Adsho aiduidtsëqui istanequi padpidec chuac cadennec, aton shubuno.

Adshumbien utsibo chuituidpac caundash. ¿Atodampi natia shayaquiosh chian 
dëbiaten? Bëdambo ictsëcquid niosh quiac cadennec. Adsho tantiashien. ¿Abida 
cai?, quiac cadennec. Adcuededashien padpidec; isquiotambono quianac cadennec. 
Adanequien padpidembuec nidanneuac cadennec. Adec nidshun isquien adecbidi 
shayaquetsec. Mamëntsec adsho isash: di chinshumbien sanquin istiad. Ma 
mamënec tacashnadtsëcnu quetanquimbien di chimpac cadennec. Di chinshumbien 
sampac cadennec. Adoshon caimpac cadennec. 

Uanno tabadquin cainaquien opashëmpi aniambo ictsëcquid daëd mamëntsac 
cadennec. Di chinshun sanaidën mamëntsac cadennec. ¡Aaaaaa!, quiampac 
cadennec, ¡aaaaa! Quianshobien bednu nid quetanec pudunchoquin bedpac 
cadennec.

Icbobic tan tanec. Chianënuësh puduantanec atiamë poshquec nidan nidanec 
tan tampac cadennec. Icbo tan tannubi di chinaidën tacashnadmeshun bedac 
cadennec. Chidompibëtabi bënëmpi bedac cadennec.

Adsho isashien icbo cueshquedopac cadennec. ¿Cun mëntsisëmpida mimbi bede? 
Quepac cadennec. Adsho tantiashumbien: ai, opa nibëdsho bedombi caquien, chuinu 
tantiata, quiac cadennec. Chian nënantanquio cueshquequi.

Chuinu tantiatac,  shëcten ëate yendac quepac cadennec icbo, aton opashë 
bedshunac. Tambisic ecate yendac. Mëcuestebic ëcate yendac quepac cadennec.

Adoshombic bëchinten bëchinta quiac cadennec. Shëcten bëchinten bëchinte 
yendac quepac cadennec. Adoshombic made bëcchëten bëchinte yendac quepac 
cadennec. Adoshombic nëishamë bëcchëten bëchinte yendac quepac cadennec. 
Adoshombic anchinte yendac. Aduac uëdënquio icquid yendac quepac cadennec.

Adoshombic naden shëcten tsibantac. Ëë, ëë, ëë, ëë. Cain tsibantac quepac 
cadennec. Aduac shëcten shëcuën puduedquid yendac quepac caundash. 
Puduedacsho ayash tënështeuashun tënëshquid yendac quepac caundash.

Padnubic tambisic e, e, e, e. Cain tsibanquid yendac, acte paëdmenuen quepac 
caundash. Paëdacshobic tsicateshun cainac chuenquio icsho, cuitsipanën 
tsadtuashien nec, queshun utsin mishac unquianquid yendac quepac caundash. 
Unquianash chotsëcsho sequid quepac caundash opa icbo.

Padnuc nëishamëbic ë, ë. Cain tsibanquid yendac quepac caundash. Aduac ënapen 
tsibanac acte paëdshobic cudan sequid yendac. Aduac mëmunenquio yec acte 
nëuebudec uënësquid yendac quepac caundash.

Padnubic mëcuestebic ë. Cain tsibanquid yendac quepac caundash. Aduac shëcuën 
puduedquid yendac. Puduedacshobic tënëshquid quepac caundash. Aden chuiban 
chuibampac caundash. Aduac, ai quiac caundash.

Adashien, aidi iuanun bed quepac caundash. Bedshun cun opa shëcten pemenda. 
Shëctenën mëntsis pequid ye quepac cadennec, icbo. Aduaquien, ai aduembi. 
Iuanun nëidi buanembi quianec chuac cadennec.

Choshombien, opashë bedombi quetuidsho isquien bëdapambo icpec. Bedambo 
tsadsho istanec cuishonquecuededac cadennec nuntanuësh. Icsambo dampombi. 
Bëdambo iccosh quepac cadnnec. 

Aden nuquin buchidon chuinëdaid iquec quequin dadauaumbi. Ma bacuëbo 
tsiuecquidontsen tantianu queshun.      

Chianën chido piampid

Chianën chido pepac cadennec. Chido beduan beduanuidquimbi impac cadennec 
penuen. Baded badedquien maspan dapan shiad shiadcatannequin pepac 

cadennec. Adonuen  chianën chido bedshun buanac cadennec. Buantsëcboshien 
uënësosh quetuidpac cadennec, badedi. Adshobien champi menepac cadennec. 
Meniac nidpac cadennec.

Adashien badedquio 
chouapac cadennec. 
Cun chido uënësosh. 
Dadan acshunniosh 
quetuidpac 
cadennec. Amben 
petan petanequi. 
Meyadcuenniobi, chido 
adoshonondac. Pambid 
neuantsenosh. Min 
champi, buanshunnu 
quetiadquidi dadan 
acshunondashi. 

Mëyadcuen 
mëyadcuenash chobi, 
nachi caquien: në utsi 
ueque bed, mibi mëyadeque capac cadennec.

Aduaquien champi utsi buampac cadennec. Champi buantsëcboshi, badedquio 
chouapac cadennec. Dadan acshunniosh. 
Shuinte daëdpambo chushsho dadan 
acshunniosh, cun chido quetuidpac 
cadennec.

Adshobien champi utsi menepac cadennec. 
Aton utsimpi dadampibëta menepac 
cadennec. Minembobëd nidtan, dauësën 
tëcchinaid mapi maishuctan caquien aton 
chuchubëd nidpac cadennec.

Nidquimbien champin toncodo istuidpac cadennec. Istuidash madompi toncodo 
didiqueque, cuestan quepac cadennec champi. Dadpen diadeque cuëstan cun 
utsimpi queuapac cadennec. Aduaquien aton utsimpi dectatopac cadennec. 

Adshobien chianën cudan chuuapac cadennec, tsitantsëcquien. Adshobien champin 
cun utsimpi senda capac cadennec. Aduaquien cun caniua oncaimbimbi naic, 
quenubi champi, padquidënquioda oncampatec, cun utsi senda capac cadennec. 

Aduaquien cun caniua oncaimbimbi naic queuapac cadennec. Adnubien aton utsin 
cuësbud cuësbudpac cadennec. Aid cuësanec, cho caniua cun pachid pemenuen 
mibi bëombique quepac cadennec, bëdambuec. Adash shubuno nidac cadennec. 

Adashien, annete uatannu pachid codocata quianec nidac cadennec, muequi. 
Nidnubi champin badedquio pachid codocaduac cadennec. Pachid nënitsinash 
codoquenubi champi ushtampac cadennec. Adshobien aton utsimpin, chuchu ada 
pachid codoquiaye en iseccho mibi ushec capac cadennec. Aduaquien iuecquio 
ushtiadtiadquio icnuc mibi timënec, madompi capac cadennec. Adshumbien 
sambudpac cadennec.

Adashien, ushcasaneque dëco mishnunid cun utsi quianec nidac cadennec, acte 
ueteno. Adec nidshun taëmictsëc mishbanquimbi canite istuidpac cadennec. 
¿Atoda canite nec? ¿Nëishamë caniteda nepec? Queshun isac matsésën mapi 
canitembo icpac cadennec. Aton chuchun mapi canitembo. Adsho isashien, adopen 

piashshenda dadan accosh quiondash, quianec dacuëdec champi ompodpac 
cadennec. Adash uannoshon isec tsadac cadennec, aton utsimpibëdi.

Champi aton utsimpibëd ompodash tsadnubi chopac cadennec chian. Ëndembi cuda 
shëcchicpashquio sanan sanampambuec chopac cadennec. Shu-shuetsëcquien 
tantiaded tantiadedtsëcquiec chuash, bediactsëcquio puduedpac cadennec, champi 
senuec. Adshun isquien champi nibëdec. Diuidi tsiadcuededtsec. Adsho isashien 
ëndembi seshunne cachitotecconi, piasuampaic quepac cadennec.

Adtanequien: ¿Mitsi nidan nidano? Shuinte baded chushec cho, quetanquin 
pachiduidquio pec tsadquimbien bëchunën bacuë ëctampac cadennec. Co, co, 
co, co, co. Ëmbi bëchunën bacuë bedoque baded bedeccho, quiampac cadennec. 
Muequi Amben senuequi.

Adshumbic chëshëidën bacuëtsen ëctampac cadennec. Shued shued shued. 
Chëshëidën bacuë baded bedeccho cueneque. Baded bedeccho caqui tsadec 
chuenquio quepac cadennec. Adashien iuectanniash padpidec. Chododo chododo 
chododo. Në abucquidën bacuë bedeccho cueneque, queuapac cadennec.

Adshumbic utsitsen ëctampac cadennec. Yuuu, yuuu, yuuu, achun bacuë cueneque 
baded bedeccho quepac cadennec. Adshumbic uadën bacuëtsen. Umbi uadën 
bacuë bëdapactsëcquid bedoque, seccho quiac cadennec. Adash adecbidi uadën 
bacuëbimbuec cuëdpac cadennec. Uës uës uës quepac cadennec, adashien beded 
cho. ¿Mitsi nidannio? Uadën bacuë cueneque baded bedeccho queuapac cadennec. 
Ompodshon champin isnubi. 

Adtanquin piasuanec queshun aton uipubi sëntanquin shiadcadopac cadennec. 
Aden pebudequi made pobid bëca bëcacquid yobac, quetanec posëmëdequi 
pucu tsadbudec ¡eee!, quepac cadennec. Adsho issun niquenidquin champin aton 
shauimbi tëcnampac cadennec. 

Adash ambobi uenubi shubuno chopac cadennec. Adanec choquin chuituidpac 
cadennec. Made pobid bëc bëcapacquid yobac quetanec posëmëdec pucu 
tsadbudec uënësosh quetuidpac cadennec. 

Adnubien abida cai cac, ai quesho tantiash, ¿mitsipadentsi acco? Caquien, abibi 
pucu tsadbudec uënësosh. Adsho tëcnanombi. Anobi uenuc chobi quepac cadennec.

Aidëmbi cun chu piaccosh, ubitsen petsenoshi quepac cadennec. Adsho nuambo 
pequid quequin “chian” cuëmpac cadennec. 

Adsho tantiashun bishuctanshun pepac cadennec. Utsibon penquio icpac cadennec, 
chianchitomane queshun. Matses unësaid pequid icquin matsesën pebededac 
cadennec. 

Aden nuquin buchido chedon, ëndenquio chiampid chuinëdaid iquec.

Piushën matsés bënnuuampid

Naden piushën bënnuuac capuquin nëish matses isoshambi quequin nuquin 
matses mëdimbon chuipac cadennec.

Adashien uëshë abucquio 
icsho isash, “podquied 
cuëman nidquin shuinte 
cuesbidanec nidnu”, 
quiac cadennec. Adanec 
nidshobien bënnuuapac 
cadennec. 

Capuec nidpac cadennec. Abi nidec, 
abi nidec, abi nidec, abi nidquimbien 
piushëmpi pistsëcquidëmpi bedpac 
cadennec. Bedshun podquied 
pocuenuidtsëcshumbi posnuen cueste 
tepac cadennec. Cueste teshumbien 
pospac cadennec. 

Podquied nibëdquio icpac cadennec, tantiadenquio. Aduaquien capucuen 
capuempac cadennec. Piushën bënnuuac abi iuecquio capucuennequimbi shaëba 
istuidquin tauac cadennec. 

Isquien tiedëmpi sedquepec. Adshun isquien shaën tiedëmpi neshcaic. Adshobien 
tutuapac cadennec: 
tu, tu, tu, tu tu, ëë ëë, 
aa aa abi nidenda 
mama shaë, capac 
cadennec. Aduaquien 
cun na nibëdacnodabi 
mama shaë cabennec, 
ëbi mama shaë caic 
quianec “mecte” 
sanan sanampambuec 
pudunchopac 
cadennec.

Pudunchoshobien “ëbien 
nec mama”, capac 
cadennec. Aduaquien 
“¡chee!”, “cun madomenda 
niash”, quepac cadennec. 
Adashien cho mado 
quepac caundash. 

Adashien, “sia 
mëcuësnucho mado”, 
quepac caundash. 

Adsho tantiashun, nid 
cac podquiedën nidac 
caundash. Abi nidec, abi 
nidec, ¿midapadquidien 
capec?, ¿tied nantanda 
capeque? Dectad 
cuëssun chepembi quiac 
caundash matses. Aden 
tantiabanec nidnubien 
shaën cute tayun 
uëdësh uëdëshcadopac 
caundash. 

Aduaquien shëdë 
dadpen tsadcuempac 
caundash. Dëbiateno 
dadpenquio dëdidieduac 
caundash.     

Adashien padequi 
tsadpac caundash, 
“shuebudec 
dëctsinquebudash”. 
Luecquimbo tsadashien 
“mënëd mënëdantsec” 
quepac caundash.

Daëdpactsëc ictsec quec adac cadennec.

Adanec nidquimbi “chishoncodo” istuidshun pebanac caundash. Masiocon dëuesnubi 
piondash quepac caundash. Aidoshenda sia caposh, tied nantanimbi dampoc, tied 
nantan cuësnuequimbi danoc quiac caundash matses bënnuuaid. Adashien shaë sia 
misintsen isec nidnu cho mado yësh, quepac cadennec. 

Adanec nidquimbi padpiden uëdëshcadopac caundash. Aduaquien shëdë misinëmpi, 
tsadcuempac caundash. Adashic padpidembuec padequi tsaduapac caundash. 
Iuectanniashien, nëidien mënëd mënëdantsec, mado yësh. Nidnu nid quetanec 
chopac caundash. 

Adashien, mado nëmbo mama tsauesën podquied nidendac. Masi potebidantsec 
nidacnobi mama tsauesën tied iquec quepac caundash. Adashien nestuidpac 
cadennec. Sia paëmbo ye, nesbono quiash. Adash shubuno chopac cadennec.  

Chuash shaën shubun puduedshun isquien di dadpen tsiadec. Adshobien, mama min 
di ëbi tseshun, capac cadennec. Aduaquien di nibëdec quepac cadennec. Adshobien, 
dadan ma në di tsiadpayoc mama, capac cadennec. Tëotadte nec quepac 
caundash. Adshobien, ma uquëctsec tsiadpayoc capac cadennec. Aduaquien, 
tauëdadte nec, quepac caundash. Adshobien, ma uquëctsec tsiadpayoc caquien, 
mëotadte nec, quepac caundash. Adshobien, ma uquëctsëcquid caquien inotadte 
nec.  Ma uquëctsëc tsiadquid caquien “mëntsis otante nec, capac caundash shaën.

Adashien, mado ëbi tsitëduec cho, quepac cadennec.

Aduac aidbëdi diadtopac cadennec. Ëdi mapibudcuempambuec. 

Adshumbien shaën dëtsipistopac cadennec. Aduaquien  matses  
dëmumëdtonetsëcquiec diadquin uicchun pidbud pidbudpac cadennec.  
Caëshcainquio icquin pidbud pidbudpac cadennec. 

Ushnu cac, icsambo tsipis 
nuadpac cadennec. 

Adashien badiadte 
anuenquiobi cachina 
cuëdbocpadënquiobi 
ushadenquio icnuc 
chieshtopac cadennec. 
Cutedapa shapu idbud 
ibudaid sedquidbimbuecquid, 
ambobi diadpac cadennec. 
Adshobien, aidi chicshun, 
tsipis shëdmianquiopecta 
iquec queshun aton sedquidi 
tsitoccabud tsitoccabudpac 
cadennec, ushacsho. 

Tsipisenquio icnuc tsitoccapac 
cadennec. 

Adotanec umanuc 
cuempac cadennec dada. 
Puduentanequien cutedapa 
mabud shaën dëdaid 
tanidadpac cadennec. 
Badiadte anuentsëqui nepac 
cadennec. Ma badiadbono 
quec cute tayun ompodpac 
cadennec. 

Adash tantiec tsadnubien 
tënquiampac cadennec. Ën, 
ën, ën” badiadnubi nepac 

cadennec. Abi tënquetsëquiec, abi tënquetsëquiec nadequepac cadennec. 

Tsipistiadquidi paëmbocnoc tsitoccabudniaid chicshun secaic tënquebudpac 
cadennec. Adtanequien tsipisec tiinm pistsëcba tsipispac cadennec. Aden nainquin 
chicnubi nuamboshë 
tsipispac cadennec. 
“Tiimmm”. Adtanequien 
umanuc puduempac 
cadennec, neess. 
Puduentanquimbien 
nidaid uëdëshcapac 
cadennec. Nëbi 
matses nidnubi, 
shaën tauëdëshcac 
cadennec. Tashodo 
utsiuctsëqui. 
Tiic uëdësh tiic 
uëdësh. Ëndembi 
antapuuashunne 
catecbon, quepac 
cadennec. Uëdëshca 
capatecconi quetanec 
puduedbon badiadbudpac cadennec.

Shaëdapa nëishquin uëdëshcatanec aton shubun puduedbon badiadnubi, nëmbuen 
tsauesën tied iquec, caushe, isbidanec nidnu quianec puduanec nidpac cadennec 
bënnuuaid: abi nidec, abi nidec, chuibuedquio masi potepac cadennec.

Aid potebidanec podquiedën nidquimbi tsauestsen istuidpac cadennec. 
Adshun isquien tsauesën tied mëshec. Tosh tosh cadonetsëcquien, aton 
cadi taneshcashobien tutuapac cadennec, tu, tu, tu, tu. Abi nidenda mama 
tsaues, capac cadennec. Aduaquien cuna nibëdacno mama tsaues catiapibi, 

padquidëmdabi mama tsaues caben cabenec. ¿Mitsicquid icsa mama tsaues canec? 
Acshunnechitono quetanec mecte sanan sanampambuec, pudunchopac cadennec. 

Adshobien ëbien nec, ëbien nec mama, capac cadennec. Aduaquien, chee. 

Cunamenda niash, quepac cadennec. Adashien cho mado quepac cadennec 
aidtsen. Adash puduedpac cadennec, aton shubun.

Puduedquin 
isaquien aton chido 
icpac cadennec. 
Bëdapamboshë 
icpondash quepac 
cadennec. Tsaues 
matsésën bëdambuen 
pemepondashi quepac 
cadennec.

Cun mado cadi 
tanitsinnu beccho, 

queshun cadi pemepac cadennec. Adshun isan nushan nushampambocquid 
tanitsinshun acmepac cadennec. Nuambo cubudondabi quiac cadennec. Ambotsen 
ushpac cadennec.

Adshobien tsauesën abentsëc dada ushesa ye, neshcash nidta mado capac 
cadennec. Tied mëshnu cho mado tuish, 
quetanec bënë puduennubi chidon 
ictomepac cadennec. Abi ictomeshobi 
chudpac cadennec dadan. Aduash 
neshcaic nidpac cadennec. 

Neshcanubien nëdënquiampac cadennec 
shubunuësh. Adsho tantiash bënë aton 
chido nënquiacno istan istantsëcquien 
neshcac cadennec. Adsho isashien bënë, 
mado mimbibi tita chudosh yenda, quepac 
cadennec. Adshobien, ai ubi ictomesho 
chudombi, capac cadennec. Aduaquien 

echo podon chimishshumbimbi tita chudquid mado, quepac cadennec. Adashien 
echo podo bedec nidpac cadennec. Bedtanshun chimishac badedquio bëdampac 
cadennec. 

Adash iuectanniashien, cho mado quianac cadennec, nainquin mëshashi. Ëmbi 
pantebanondaid isan cuëseccho, cac, ai nid quianec nidac cadennec. Adec nidshun 
isan cuëssunac 
isan tsidpac 
cadennec. Adtanec 
choquimbien 
aidëntsen chuipac 
cadennec. Mado, 
nëmbo mama 
piushën podquied 
nidendac, quepac 
cadennec. Adshobi 
nidendabi mama, 
cac ai quepac 
cadennec. Adash 
chopac cadennec. 

Tsauesën 
chuibuedën 
podquiedën 
nidquimbi piushtsen istuidpac cadennec dada bënnuuaidën. Adshun isquien piushën 
neshcapec. Adshobien, abi nidenda mama piush, capac cadennec. Aduaquien, cuna 
nibëdacnodabi mama piush cabennec, quetanec mecte sanan sananpambuec 
niechopac cadennec, shicshodo shicnëdpambuec. Mecte sanan-sanampambuec 
choshobien, ëbien nec mama, capac cadennec aidtsen. 

Aduaquien, chee cunamenda niash quepac cadennec, aidtsen. Adnubien utsi 
cuessunnechitono queuidpac cadennec. Adshobien tsësiodapan cun mado neque 

chën, cac, padenquio 
icpac cadennec. Adash 
nuntan puduedpac 
cadennec. 

Adashien, mado, 
mashcu dadan 
acshunac 
nipac macuësh 
naquiadec seden 
sedenquetsëcquiec 
chondabi, quepac 
cadennec, piush 
tsesiodapa. 

Adashien aton madombo 
piushquio, caic, mado 
buchibëtan penu, uanin 
tështan, quepac cadennec. 
Aduaquien dadpenquio piush 
caniabo nidpac cadennec. 

Adec nidannebombien, 
mado anneteuanunid, 
cuëbu tëcchinqimbi cac, 
en nid, quianec abëdi 
nidpac cadennec. ¿Cuëbu 
tëcchinquionuequida neque 
isnu?, quepac cadennec. 
Adanec nidannepac cadennec. 

Adec nidquimbi cute dadidiequid istuidpac cadennec. Adashien, cuëbu tsadeque 
shude mado, quiampac cadennec, dadpen cute dadidiesho isash. ¿Midambo cuëbu 
ispash nec?, quenubi pudunquin bedshun dëdumpac cadennec. Aidshenda cuëbu 
caposh quepac cadennec matses isquid. Adshumbien aidi utsi pepambuembi 
tsibueteuashun sandopac cadennec.  

Adashien nuqui anneteuauque, nidnu cho mado, quianec shubuno chopac 
cadennec.

Chuash shubuno tsadnubi piush caniabon ambi uanin caid bëbëac cadennec. 
Adshobien tsësiodapan chuipac cadennec. ¿Ada shëshun mabudno nidquid tësho? 
cac, aidi dadan tuncaush yësh, quepac cadennec. Ëmbi nebudoc quec adac 
cadennec muequi. ¿Ma echo mabudno nidquid?, cac, aidi dadan tuncaush yësh, 
quepac cadennec. Adembi cute mabud tedi chiac cadennec.

Aden tsësiodapan chuibanondash quiac cadennec. Adashien, mado buchibëtan 
penu uanin beccho, ca bëpac cadennec. Adshun isac shëshun icpac cadennec. 
Tsësiodapan ada aid mabudnocquid tësho cabuedtedimbobi icpac cadennec. Aidi 
macu macupambo icpac cadennec. Tididi quetsaidi mabedtsaid nepac cadennec. 

Abuc cuësambo icpac cadennec. Abuc cuësombi quebuedi. Adsho matsesën 
isuidpac cadennec. Abentse abentsec bëdambo icquid chetequidquio cute 
bacuëuidtsëqui chepac cadennec.

Piush tsësiodapabëtan pequimbi, ¿mama mitsishunquio cun mashcu dadan 
accondashe ubi ismec nid? Caquien, padi icnuna mado mashcu accondaid acme, 
quepac cadennec. 

Bacuëmpi cudasuntsëcquien chebededpac cadennec. Aduac bacuëmpi shubitsac 
cadennec. Shubitsec adpa uanin icquid yoc, quetsec shubitsac cadennec. Adshobien, 
uaninda oncapebac, quetanquin mapis mapispac cadennec amën. 

Adsho ishashien ani, chëen aden miqui mëyandennedi utsi nibëdeque, quepac 
cadennec. Adash shubipambuec tsadpac cadennec. Uitsun caid chanën icpac 
cadennec. Aidi shëta caid tëniteno didiquepac cadennec. 

Adshobien padpiden, ¿midashunquio cun mashcu dadan accondashe?, isec nid 
mama cauapac cadennec. Aduac padi icnuna queuapac cadennec. Padi quequidi 
baded ubi ismec nid cado caduac puduampac cadennec. Puduanec nidpac 
cadennec ënapen. Abi nidequien mado isitapun isitapunquien tincabëec chota, 
taëuai, quepac cadennec.

Adec nidequi, mado, uu cute ushu ushupa nidacnoshonqiobi naundashe iseco, quiac 
cadennec. Adshobien, nëmbobi tsadta mama. Umbiquien istannu capac cadennec. 
Adshun isquien ambi piush posondaidquio iquec. Piush bitsi, cueste quec uepec. 
Ambi istennecnombo icpac cadennec. 

Adsho istanequien piush bitsi cuesec abibi sidquepac cadennec. Yaaaa yaaaa, 
tuc, tuc, tuc, yaaaa, quenuc piush cuenac cadennec. Adnubi matses podquied 
pocuenash aton shubuno chopac cadennec. 

Adashic aton matsesbëd nidanneshun isac nibëdquio icpac cadennec. Piushën tied 
icbocno, tsauesën tied icbocno, shaën tied icbocno quec, itiauidpambo icpac cadennec. 
Cuessun secanuembien nibëmpac cadennec. Aden matsesën bënnuuaidën chuipac 
cadennec, quequin nuquin buchido chedon chiad iquec.

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

SÍMBOLOS DE LA PATRIA

Declaración Universal de los Derechos Humanos

Ënden matsesën Ënden matsesën 
chiampidchiampid

PERÚ Ministerio
de Educación

CORO
Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

